
	Bybelstudie

Is die God van die Ou Testament ook die God van die Nuwe Testament?

Eenheid in die Bybel – Die Lam sonder gebrek
1. Inleidend:
Die Bybel verkondig die verlossingsboodskap van die Here aan die mens. Die Ou Testament voorspel die Messias, die Gesalfde en Dienaar van God, wat gaan kom en versoening tussen God en die mens bewerkstellig. ‘n Mens kan in elke boek van die Ou Testament die Messias, Jesus Christus, raaksien. Die Nuwe Testament getuig van die Wese van God, die Messias, wat op die aarde was en die verlossingsdaad volbring het deur aan die kruis te sterf en uit die dood op te staan. Die Nuwe Testament verkondig ook die feit dat dieselfde Messias weer sal terugkeer om dié wat Hom as persoonlike Verlosser aangeneem het, saam met Hom sal neem die ewigheid in.
Dit is duidelik dat daar slegs een God is wat hierdie waarheid aan die mens verkondig. Met ander woorde, dieselfde temas, prototipes, profesieë, voorstellings ensomeer word regdeur die Bybel, Ou Testament en Nuwe Testament, raakgesien omdat dit een Outeur is wat deur middel van mense die Woord daargestel het. Ons verwys dan na die eenheid in die Bybel.

In hierdie studie word gekyk na: Die Lam sonder gebrek
2. Die Historiese Realiteit
Slegs die Here kan bo-natuurlike beloftes maak en dit laat waar word. Hy het dit ook so gedoen dat ons met Sy wese van liefde kan identifiseer. Hy het Homself geopenbaar en geïdentifiseer van die begin af op so ‘n wyse om ons van verlossing te verseker. Deur middel van Sy verbond, offers, kalender, profesieë, wonderwerke, openbarings, en nog baie ander, het Hy ‘n sekerheidsbasis daargestel sodat Sy uniekheid en soewereiniteit vir ons duidelik aanspreek.

Hoe wonderlik die tyd waarin ons leef om dit te kan sien. Die Lam het ons in die oë kom kyk sodat ons kan weet Hy is die Lam wat weer gaan kom om Sy bruid te kom haal. Hy is die Ewige Koning wat sal kom om te heers, die Ewige Priester wat vir ons instaan, die wonderlike Profeet. – die Woord van die Koning Homself getuig vandag steeds van Sy reddingswerk vir ons – ons kan dit weet en glo.
2.1 Die lam staan in vir Isak toe hy geoffer moes word .
Genesis 22:10-14: “10Net toe Abraham die mes vat om sy seun te slag, 11roep die Engel van die Here uit die hemel na hom: ‘Abraham, Abraham!’ Hy het geantwoord: ‘Hier is ek!’ 12Toe sê God: ‘Los jou Seun! Moenie iets aan hom doen nie. Nou weet Ek dat jy My dien: jy het nie geweier om jou seun, jou enigste seun, aan My te offer nie. 13Toe Abraham weer kyk, sien hy agter hom ‘n skaapram wat aan sy horings aan ‘n bos vasgevang is. Hy het die ram gaan vat en hom in die plek van sy seun as brandoffer geoffer. 14Toe noem Abraham die plek: “Die Here voorsien.’ Daar word nou nog gesê: ‘Op die berg van die Here word voorsien’’.”

Let op die volgende:

· Die Engel van die Here wat met Abraham gepraat het was die Here self. Dit was Jesus Self. Sien Maleagi 3:1-5.
· Die feit dat Isak ‘n seun was, die enigste gebore uit Abraham en Sara. Jesus is die enigste Seun van God

· Die ram is deur die Here voorsien om in te staan in die plek van Isak. Jesus is die Lam wat geslag is om in te staan vir die gelowiges, die nageslag van Isak.

· Isak het self die hout bymekaargemaak en gedra na sy eie offerplek toe. Jesus het self Sy kruishout gedra na Golgota toe

· Die fisiese plek waar hierdie gebeur het, is dieselfde plek waar die Tempel later gebou is.

2.2 Die instelling van Paasfees wat op Nisan 14 gevier moes word sien Levitikus 23:5
Levitikus 23:5: “Op die veertiende van die eerste maand teen skemer moet julle die paasfees vier tot eer van die Here.”
Die lam, sonder gebrek, wat op paasfees geslag is se bloed het ingestaan vir die volk se sonde.
Eksodus 12:5-7: “5Dit moet ‘n jaaroud rammetjie wees, sonder liggaamsgebrek, ‘n skaap of ‘n bok. 6Julle moet hom goed oppas tot die veertiende van hierdie maand, en dan moet die hele gemeente van Israel teen laat middag slag. 7Julle moet van die bloed smeer aan die sykante en die bokant van die deurkosyn van elke huis waar julle die lam gaan eet.”
Jesus is die Lam, sonder gebrek, wat geslag is. Die lam se liggaam is tydens die fees geëet en sy bloed het versoening bewerkstellig. Jesus stel die Nagmaal in om ons daaraan te herinner dat Hy vir ons as die Lam ingestaan het:

Matteus 26:26-29: “26En terwyl hulle eet, het Jesus brood geneem en die seën gevra. Daarna het Hy dit gebreek en vir sy dissipels gegee met die woorde: ‘Neem, eet; dit is my liggaam.’ 27Toe neem Hy ‘n beker, en nadat Hy die dankgebed uitgespreek het, gee Hy dit vir hulle en sê: ‘Drink almal daaruit, 28want dit is my bloed, die bloed waardeur die verbond beseël word en wat vir baie vergiet word tot vergewing van sondes. 29Ek sê vir julle: Van nou af sal Ek nie weer van hierdie wyn drink nie tot op die dag wanneer Ek saam met julle die nuwe wyn in die koninkryk van my Vader sal drink.’”
Let ook op die volgende:

· Die lam sonder liggaamsgebrek moes wees (Jesus volmaak en sonder sonde)

· Die datum wanneer die lam geslag moes word baie duidelik bepaal is as Nisan 14. Jesus op Nisan 14 gekruisig!

· Die lam moes juis laatmiddag geslag word. Jesus sterf aan die kruis teen laat middag.

2.3 Die offers bevestig die Lam (Messias) wat geslag moes word en bring die volk in gehoorsaamheid deur middel van die Tempeldiens
· Brandoffer
Levitikus 1:3-17, 6:8-13 – Versoening

· Graan offer
Levitikus 2:1-16, 6:14-23 - Toewyding/afsonder, Christus was ten volle toegewy aan die Vader se wil

· Maaltydoffer (Peace)
Levitikus 3:1-17, 7:11-36 – Versoening. Christus was in vrede met God

· Sondeoffer
Levitikus 4:1-5:13, 6:24-30 – Plaasvervangende Christus se versoeningsdood

· Skuldoffer
Levitikus 5:14-6:7, 7:1-10 – Skuldbelydenis, Christus het al ons sondeskuld betaal vir ons verlossings
2.4 Die Lam wat vir ons sondes geslag moes word, word profeties ongeveer 750 jaar voor Christus geprofeteer (Sien hele Jesaja 53)

Jesaja 53:5: “Maar Hy is ter wille van ons oortredinge deurboor, ter wille van ons ongeregtighede is Hy verbrysel; die straf wat vir ons die vrede aanbring, was op Hom, en deur Sy wonde het daar vir ons genesing gekom.” (53 vertaling)

2.5 Die lam se bene mag nie gebreek word nie. Jesus se bene is nie gebreek aan die kruis nie

 Eksodus 12:46: (ongeveer 1250 v.C.) “Dit moet geëet word in die huis waarvoor dit bedoel is. Van die vleis mag niks buitentoe geneem word nie. Geen been van die paaslam mag gebreek word nie.”

Die soldate staan voor Jesus aan die kruis in Johannes 19:33: “Toe hulle egter by Jesus kom en sien dat Hy al klaar dood is, het hulle nie sy bene gebreek nie.” 
2.6 Die Lam van God word deur die profeet Johannes die Doper bevestig

Johannes 1:29: “Die volgende dag sien Johannes vir Jesus na hom toe kom. Hy sê toe: ‘Dáár is die Lam van God wat die sonde van die wêreld wegneem!’”

2.7 Die Here bevestig dat Jesus die Messias is tydens die verheerliking op die berg: Matteus 17:2-8: 

“2Daar het Sy voorkoms voor hulle oë verander: Sy gesig het begins straal soos die son, en Sy klere het wit geword soos die lig. 3Skielik het Moses en Elia aan hulle verskyn en met Jesus gepraat. 4Toe sê Petrus vir Jesus: ‘Here, dit is goed dat ons hier is. As U wil, sal ek hier drie hutte bou: een vir U, een vir Moses en een vir Elia.’ 5Terwyl hy nog praat, het ‘n helderligte wolk skielik sy skaduwee oor hulle gegooi, en ‘n stem uit die wolk het gesê: ‘Dit is my geliefde Seun oor wie Ek My verheug. Luister na Hom.’ 6Toe Sy dissipels dit hoor, het hulle baie bang geword en op die grond neergeval. 7Maar Jesus het na hulle toe gekom, hulle aangeraak en gesê: ‘Staan op en moenie bang wees nie.’ 8Toe hulle opkyk, het hulle niemand gesien nie, net Jesus alleen.” Sien ook Markus 9:2-8 en Lukas 9:28-36
2.8 Jesus profeteer self Sy versoeningsdood
Johannes 10:14-15: “14Ek is die goeie herder. Ek ken my skape, en my skape ken My, 15net soos die Vader My ken en Ek die Vader ken; en Ek lê My lewe af vir die skape.”
Slegs die bloed van Jesus kon die mens volmaak verlos, en nie die bloed van offerdiere nie. Jesus is die God van die verbond. Hy het die verbond in Homself, Hy is Jehovah of Yahweh.. Niemand anders kan dit wees nie.
3. Die Huidige Realiteit

3.1 Jesus het geprofeteer dat die Heilige Gees uitgestort sal word

Johannes 14:25-27: “25Dit sê Ek vir julle terwyl Ek nog by julle bly; 26en wanneer die Vader in my Naam die Voorspraak, die Heilige Gees, stuur, sal Hy julle alles leer en julle herinner aan alles wat Ek vir julle gesê het. 27Vrede laat Ek vir julle na; my vrede gee Ek vir julle. Die vrede wat Ek vir julle gee, is nie die soort wat die wêreld gee nie. Julle moet nie ontsteld wees nie, en julle moet nie bang wees nie.” 
Die Heilige Gees openbaar die Woord van God aan ons, die Messias, die volle Wese van God. Ons kan verstaan dat die Messias Jesus is wat die Lam sonder gebrek is en vir ons sondes gekruisig is.

 Dr Ravi Zacharias sê: Jy kan Hom nie dien sonder om Hom te beleef nie, anders is dit ‘n valsheid. Jy kan Hom ook nie beleef en Hom dan nie dien nie, dan is dit nie aanbidding nie.
Ware aanbidding bring ons in die teenwoordigheid van die Here
Dit spreek al my emosies, sintuie en gewaarwordinge aan – in konteks tot Sy Aangesig:

Jesaja 63:9 (53 vertaling): “In al hulle benoudheid was Hy benoud, en die Engel van sy aangesig het hulle verlos; deur sy liefde en deur sy medelyde het Hý hulle verlos; en Hy het hulle opgehef en hulle gedra, al die dae van die ou tyd.”

3.2 Die lewe maak sin indien ons die Here aanbid in die Naam van Jesus Christus

Filippense 4:6-7: “6Moet oor niks besorg wees nie, maar maak in alles julle begeertes deur gebed en smeking en met danksegging aan God bekend. 7En die vrede van God wat alle verstand te bowe gaan, sal oor julle harte en gedagte die wag hou in Christus Jesus.”
3.3 Aanbidding gee sin aan die Liggaam van Christus, wat by die huisgesin begin

Efesiërs 5:25-27: “25Mans, julle moet julle vroue liefhê soos wat Christus die kerk liefgehad en Sy lewe daarvoor afgelê het. 26Dit het Hy gedoen om die kerk aan God te wy, nadat Hy dit met die water en die woord gereinig het, 27sodat Hy die kerk in volle heerlikheid by Hom kan neem, sonder vlek of rimpel of iets dergeliks, heilig en onberispelik.” 
Effesiers 4:10-13: “10Die Een wat neergedaal het is ook die Een wat opgevaar het bo alle hemelruimtes uit om alles met Sy teenwoordigheid te vul. 11En dit is die ‘gawes’ wat Hy ‘gegee het’: apostels, profete, evangeliste, en herders en leraars. 12Sy doel daarmee was om die gelowiges toe te rus vir hulle diens  en vir die opbou van die liggaam van Christus. 13So sal ons uiteindelik almal kom tot die werklike eenheid in ons geloof en in ons kennis van die Seun van God. Dan sal ons, Sy kerk, soos ‘n volgroeide mens wees, so volmaak en volwasse soos Christus.”  
3.4 Aanbidding gee ons hoop vir die toekoms, ons weet Wie is die Lam!

Die finale bruilof word Openbaring 19:7-9 geprofeteer: “7’Laat ons bly wees en juig en aan Hom die eer gee, want die bruilof van die Lam het aangebreek, en sy bruid het haar daarvoor gereed gemaak. 8God het haar dit vergun om fyn, helder blink klere aan te trek.’ Hierdie fyn klere is die regverdige dade van die gelowiges. 9Toe sê die engel vir my: ‘Skryf op: Geseënd is hulle wat na die bruilofsmaal van die Lam uitgenooi is.’”
Die liefde van die Here strek duidelik tot redding van almal en gaan alle verstand te bowe. Ons moet dit nie probeer verstaan nie, maar kan dit met volle oortuiging en blydskap aangryp: Filippense 4:6-7: “6Moet oor niks besorg wees nie, maar maak in alles julle begeertes deur gebed en smeking en met danksegging aan God bekend. 7En die vrede van God wat alle verstand te bowe gaan, sal oor julle harte en gedagte die wag hou in Christus Jesus.”

4. Die Toekomstige en Ewige Realiteit.
4.1 Die Lam kom beslis weer om ons te kom haal

Jesus praat net soos wat enige Joodse bruidegom met sy bruid sou praat, sien Jesus se woorde in Johannes 14:2-3: “2In die huis van my Vader is daar baie woonplek. As dit nie so was nie, sou Ek nie vir julle gesê het Ek gaan om vir julle plek gereed te maak nie. 3En as Ek gegaan het en vir julle plek gereed gemaak het, kom Ek terug en sal julle na My toe neem, sodat julle ook kan wees waar Ek is.” 
Sien Jesus se woorde soos getuig in Matteus 24: 43-44: “’43Onthou dit: as die huiseienaar geweet het watter tyd van die nag die dief kom, sou hy wag gehou het en nie toegelaat het dat daar in sy huis ingebreek word nie. 44Om dieselfde rede moet julle ook altyd gereed wees, want die Seun van die mens kom op ‘n uur dat julle dit nie verwag nie.’”
4.2 Geloof in Jesus Christus gee die ewige lewe

Johannes 10:22-30: “22Dit was daardie tyd die fees van die tempelwyding in Jerusalem, en dit was winter. 23Jesus het in die tempel in die Pilaargang van Salomo geloop. 24Die Jode het daar om Hom saamgedrom en vir Hom gesê: ‘Hoe lank gaan u ons nog in onsekerheid hou? As u die Christus is, sê dit reguit vir ons.’ 25Jesus antwoord hulle toe: ‘Ek het dit vir julle gesê, en tog glo julle nie. Die dade wat Ek in die Naam van my Vader doen, bewys wie Ek is. 26Maar julle glo nie, omdat julle nie van My skape is nie. 27My skape luister na My stem; Ek ken hulle, en hulle volg My. 28Ek gee hulle die ewige lewe, en hulle sal in alle ewigheid nooit verlore gaan nie. Niemand sal hulle uit My hand ruk nie. 29Dié wat My Vader vir My gegee het, is die belangrikste van almal, en niemand kan hulle uit die hand van die Vader ruk nie. 30Ek en die Vader is een.’”
4.3 Ons is die bruid wat gereedmaak vir die Bruidegom, die Lam
Openbaring 19:6-7: “6Ek het toe iets gehoor soos die geluid van ‘n groot menigte, soos die gedruis van ‘n groot watermassa en soos die gedreun van swaar donderweer. Hulle het uitgeroep: ‘Prys die Here! Die Here ons God, die Almagtige, heers nou as koning. 7Laat ons bly wees en juig en aan Hom die eer gee, want die bruilof van die Lam het aangebreek, en Sy bruid het haar daarvoor gereed gemaak.’”
4.4 Ons sal vir ewig by ons Verlosser wees

Openbaring 22:1-3: “1Toe het die engel my die rivier met die water van die lewe gewys. Dit is helder soos kristal en dit stroom uit die troon van God en van die Lam uit. 2Tussen die hoofstraat van die stad aan die een kant en die rivier aan die ander kant staan die boom van die lewe. Hy dra twaalf keer per jaar vrugte: elke maand lewer hy sy vrugte. Die blare van die boom bring genesing vir die nasies. 3Daar sal niks meer wees wat deur God vervloek is nie. Die Troon van God en van die Lam sal in die stad wees, en Sy dienaars sal Hom dien.”

